1 Juan text

 1    • 1 Nauukol ito sa mula sa simula pa, sa aming narinig, sa nakita ng aming mga mata, ang aming namalas na nahipo rin ng aming mga kamay,  bina​banggit ko nga ang buhay na Sinalitang-wika.
2 Nagpakita nga ng sarili ang Buhay… at nakakita naman kami kaya nagpa​pahayag sa inyo ng buhay na wa​lang hang​​gan. Sumakay Ama siya at nag​pa​kita sa amin.

3​ Kaya ipinahahayag namin sa inyo ang aming nakita at narinig upang mayroon din kayong pagka​kaisa sa amin at kami naman sa Ama at sa kanyang Anak, si Jesucristo.

4 At sinusulat namin ito para maging ganap ang ating kagalakan.

Lumakad sa liwanag

• 5 Sa kanya namin narinig ang paha​yag na ito, at ipinahayag din ito sa inyo: liwanag ang Diyos at walang kadiliman sa kanya.

6 Kung sasabihin natin na mayroon tayong pag​kakaisa sa kanya at nasa dilim naman ang ating pamu​muhay, nagsisinu​ngaling tayo at hindi natin isinasagawa ang katotohanan. 7 Ngunit kung nasa liwanag ang ating pamu​muhay, gaya ng pananalita Niya sa liwanag, mayroon tayong pagkakaisa sa isa’t isa at nililinis tayo ng dugo ni Jesucristo, na kanyang Anak, sa kahit anumang kasala​nan.

8 Kung sasabihin nating wala tayong taglay na kasalanan, dinadaya natin ang sarili at wala sa atin ang katotohanan. 9 Kung aaminin natin ang ating mga kasa​lanan, patatawarin niya na matapat at makatarungan ang ating mga kasalanan at lilinisin tayo sa kahit anumang kasa​maan.

10 Kung sasabihin natin na hindi tayo nag​kasala, ginagawa natin siyang sinu​ngaling at wala sa atin ang kanyang salita.

Tuparin ang utos ng pag-ibig

 2   • 1 Minamahal na mga anak, sinusulatan ko kayo nito nang hindi na kayo magkasala. Ngunit kung may magkasala, mayroon tayong isang taga​pag​​tanggol na nasa piling ng Ama, si Jesucristo na siyang matuwid. 2 Siya ang hain para sa ating mga kasalanan hindi para sa atin lang kundi para sa buong daigdig.

3 Paano natin malalaman na nakikilala natin siya? Kung tinutupad natin ang kanyang mga utos.

4 Kung may nagsasabi: “Nakikilala ko siya” na di naman tumutupad sa mga utos niya, sinungaling ito at hindi nito taglay ang katotohanan.

5 Kapag tumutupad naman ang sinu​man sa mga utos, tunay na ginaganap nito ang pag-ibig ng Diyos. Paano natin malalaman na nasa kanya tayo?

6 Ang nagsasabi: “Sa kanya ako nana​natili” ay dapat mamuhay na gaya ng kan​​​​yang pamumuhay.

7 Mga minamahal, hindi bagong utos ang isinusulat ko sa inyo, kundi ang dati na angkin na ninyo sa simula pa: dating utos na ang salitang narinig ninyo.

8 Gayunman, ibinibigay ko itong bago sa inyo sapagkat nakikitang bago sa kanya at sa inyo rin: palipas na nga ang kadiliman at nagniningning ang liwanag.

9 Magsabi man ang isa: “Nasa liwanag ako” at namumuhi naman siya sa kapatid, nasa kadiliman pa siya.

10 Sa liwanag nananatili ang may pagmamahal sa kapatid at wala siyang ikati​tisod niya. 11 Gayundin nasa kadiliman ang namu​muhi sa kapatid niya; nasa kadiliman ang kanyang pamu​muhay at hindi pa niya malaman kung saan siya papunta sapagkat binulag siya ng dilim.

12 Minamahal na mga anak, ito ang aking sinusulat sa inyo: pinatawad na ang inyong mga kasa​lanan sa Pangalan niya.

13 Mga ama, ito ang sulat ko sa inyo: Kilala na ninyo ang Siyang mula sa simula pa Mga kabataan, ito ang sulat ko sa inyo: nadaig na ninyo ang Masama

14 Sa inyo ako sumulat, mga anak sapagkat kilala na ninyo ang Ama Sa inyo ako sumulat, mga kabataan, sapagkat kilala ninyo ang siyang mula sa simula pa.

Sa inyo ako sumulat, mga kabataan, sapagkat malalakas kayo at sa inyo nana​natili ang salita ng Diyos: nadaig nga ninyo ang Masama.

• 15 Huwag ninyong mahalin ang mundo ni ang taglay ng mundo Kung may nag​mamahal sa mundo, wala sa kanya ang pag-ibig ng Ama.

16 Pagkat sa mundo – 

galing ang lahat ng taglay ng mundo,

makalupang pag​nanasa kasakiman ng mata 

at pagma​​malaki sa sariling lakas ito’y hindi galing sa Ama.

17 At lumilipas ang mundo kasama ang pagna​nasa nito ngunit magpakailanmang nananatili ang tu​mu​tupad sa kalooban ng Diyos

Itakwil ang antikristo

• 18 Minamahal na mga anak, ito ang huling oras. Natutuhan ninyo na lilitaw ang Anti-Kristo at maraming antikristo ang nakita na. Sa gayon alam natin na ito ang huling oras.

19 Sa atin sila nanggaling ngunit hindi natin sila kasapi. Kung kasapi nga natin sila kasama natin sana silang nagpa​patuloy. Kaya maliwanag na hindi lahat ay kasapi natin.

20 Taglay ninyo ang pahid ng Siyang Banal, kayat nagkakaroon kayong lahat ng kaalaman.

21 Sinusulatan ko kayo hindi dahil sa hindi ninyo alam ang katotohanan kundi alam na ninyo ito at walang kinalaman ang bulaan sa katotohanan.

22 At sino ang sinungaling? 

Ang siyang nagtatatwa na si Jesus ang Mesiyas.

Ito talaga ang antikristo, sa pagtatwa sa Ama at sa Anak. 23 Kung may nagtatwa sa Anak, wala na sa kanya ang Ama ngunit sa pagkilala niya sa Anak, ang Ama rin ang kanyang taglay.

24 Manatili sana sa inyo ang narinig ninyo sa simula pa at manatili rin kayo sa Anak at sa Ama 25 sapagkat ito ang ipina​ngako niya mismo: ang buhay na walang hanggan.

26 Ito ang isinusulat ko sa inyo tungkol sa mga may hangad na mag​ligaw sa inyo.

27 Sa inyo naman nananatili ang pahid na inyong tinanggap sa kanya, kayat di-kailangang turuan kayo. Ang kanyang pahid ang nagturo sa inyo ng lahat; mapagtitiwalaan ito at di sinungaling. Tinu​ruan niya kayo, kayat sa kanya kayo magpatuloy.

28 At ngayon, mga anak, manatili sa kanya, sa gayon kayo magiging walang takot sa pagkakakita sa kanya na malu​walhati at di tayo mapapahiya sa kanyang pagdating.

29 Alam ninyo na makatarungan siya kaya alamin din ninyo na nagmula sa kanya ang sinumang gumagawa ng matuwid.

3
   • 1 Isipin ninyo ang laki ng pag-ibig na kaloob sa atin ng Diyos:  Tinatawag tayong mga anak ng Diyos, at gayon nga tayo talaga. At bakit hindi tayo kinikilala ng mundo? Dahil lamang ang mundo ay di kumi​lala sa kanya

2 Mga minamahal, mga anak na tayo ng Diyos bagaman hindi pa ipinakikita kung magiging ano tayo. Ngunit alam natin na sa pagpapakita niya matutulad tayo sa kanya sapagkat makikita natin siya kung ano siya. 3 Dahil dito, lumilinis sa sarili ang may ganitong pag-asa at tumutulad sa kanyang kalinisan.

4 Mapaglabag ang sinumang nagka​kasala pagkat ang anumang sala ay paglabag 5 Alam ninyo na wala siyang kasalanan ngunit napakita Siya upang alisin ang mga sala 6 Kaya hindi nagkaka​sala ang nana​natili sa kanya; kung may nagkakasala naman hindi Siya nakita o nakilala nito.

•  7 Minamahal na mga anak, huwag kayong palinlang: Kung may namumu​hay nang matuwid matuwid ito, gaya ng pagiging matuwid Niya. 8 At kung may na​mu​muhay nang maka​salanan, sa Diyablo ito sapagkat makasalanan ang Diyablo mula sa simula pa. Napakita naman ang Anak ng Diyos upang sirain ang mga gawa ng Diyablo.

9 Hindi nagkakasala ang mga isinilang ng Diyos pagkat nananatili sa kanila ang binhi ng Diyos, ni hindi sila nakapag​kakasala sapagkat isinilang sila ng Diyos.

10 Kaya paano makikilala ang mga anak ng Diyos at ang mga sa Diyablo? Hindi galing sa Diyos ang hindi guma​gawa ng matuwid; ang hindi nagmamahal sa kapatid niya.

11 Sapagkat ito ang pahayag na inyong narinig noong una: dapat tayong mag​mahal sa isa’t isa. 12 Huwag tularan si Cain na kapanig ng Masama kayat pinatay niya ang kanyang kapatid. At bakit niya pinatay? Sapagkat masama ang kanyang mga gawa, at mabuti naman ang sa kanyang kapatid.

13 Kaya huwag kayong magtaka, mga kapatid, kung kinamumuhian kayo ng mundo. 14 Nagmamahal naman tayo sa ating mga kapatid at sa gayon alam natin na lumipat tayo sa buhay mula sa kama​tayan.

15 Nasa kamatayan pa ang hindi nagmamahal. Mamamatay ang namu​muhi sa kapatid niya at alam ninyo na di-taglay ng mamamatay-tao ang buhay na walang hanggan.

16 Malaman ninyo kung paano natin na​kilala ang pag-ibig: inialay niya ang kanyang buhay para sa atin. Kaya dapat din nating ialay ang ating buhay alang-alang sa ating mga kapatid.

17 Kung may nagtatamasa sa yaman ng mundo at ipinipinid ang kanyang puso sa kapatid pagkakita niya sa mga kailangan nito, 18 paano nasa kanya pa ang pag-ibig ng Diyos? Mahal na mga anak, huwag tayong mag​mahal sa salita at sa dila lamang – kundi sa gawa at katotohanan.

19 Paano natin malalaman na nasa atin ang katotohanan, at mapapanatag natin sa harap niya ang ating puso? 20 Isipin natin: hinahatulan man tayo ng puso, higit ang Diyos sa ating puso at alam niya ang lahat.

21 Mga minamahal, kung hindi tayo hinahatulan ng ating puso, mayroon tayong kapanatagan sa harap ng Diyos 22 at kahit ano ang ating hingin, tatanggapin ito pagkat ang kanyang mga utos ang isinasagawa natin at ang nakalulugod sa kanya ang ating ginagawa.

23 Ito ang utos niya: na maniwala tayo sa Pangalan ng Anak niyang si Jesucristo at mahalin natin ang isa’t isa gaya ng utos na ibinigay niya sa atin.

24 Sa kanya nananatili ang tumu​tupad sa mga utos niya at siya naman dito. Ang Espiritung ipinagkaloob niya sa atin ang nagpapabatid sa atin na nasa atin ang Diyos.

Huwag magtiwala sa kahit sinong propeta

4  • 1 Mga minamahal, huwag magtiwala sa kahit sinong propeta kundi subukin ninyo sila: galing ba sa Diyos ang kanilang espiritu? Sapagkat maraming bulaang pro​peta ang dumating sa mundo.

2 Paano ninyo kikilalanin ang Espi​ritu ng Diyos? Sa Diyos galing ang lahat ng espiritung kumikilala na naging Mesiyas si Jesus sa pagkatawang-tao niya.

3 At hindi sa Diyos galing ang espiritu kung hindi niya kinikilala si Jesus. Ito ay espiritu ng anti-kristo. Narinig na ninyo na palapit na ito at nasa mundo na.

4 Mga anak, kayo ay sa Diyos at nadaig na ninyo ang mga iyon sapagkat malakas pa ang nasa inyo kaysa nasa mundo.

5 Mula sa mundo sila kayat galing sa mundo ang kanilang pananalita at pinaki​kinggan sila ng mundo. 6 Mula sa Diyos tayo, kaya pinakikinggan tayo ng kumi​kilala sa Diyos at hindi pinaki​king​gan ng hindi sa Diyos. Ganito makikilala ang espiritu ng katotohanan at ang espi​ritu rin ng panlilinlang.

Diyos-Pag-ibig ang pinanggalingan ng pag-ibig

• 7 Mga minamahal, mahalin natin ang isa’t isa sapagkat nanggagaling sa Diyos ang pag-ibig at sa Diyos isinilang ang umiibig at nakikilala niya ang Diyos

8 Hindi naman nakakikilala sa Diyos ang hindi umiibig sapagkat ang Diyos ay pag-ibig.

9 Malaman ninyo kung paano lumitaw sa atin ang pag-ibig ng Diyos: sinugo ng Diyos sa mundo ang Kan​yang Anak na bugtong upang mabuhay tayo sa pama​magitan niya.

10 Ganito talaga ang pag-ibig: hindi tayo ang umibig sa Diyos kundi siya ang umibig sa atin at sinugo ang kanyang Anak na hain para sa ating mga kasa​lanan.

11 Mga minamahal, kung ganito nag​ma​hal sa atin ang Diyos, dapat din nating mahalin ang isa’t isa.

12 Hindi kailanman nakikita ng sinuman ang Diyos ngunit kung umiibig tayo sa isa’t isa, nasa atin ang Diyos at lumalago sa atin ang pag-ibig niya.

13 At paano natin malalaman na nasa kanya tayo at nasa atin siya? Ibinigay niya sa atin ang espiritu niya mismo

14 Namalas naman namin at pinatu​tunayan na sinugo ng Ama ang Anak na Tagapagligtas ng sanlibutan.

15 Kung may kumikilala na si Jesus ay Anak ng Diyos, nasa Diyos siya at nasa kanya ang Diyos. 16 At nakilala naman namin at pina​niwalaan ang pag-ibig ng Diyos para sa atin.

17 Paano makikilala ang kaganapan ng pag-ibig sa atin? Sa pagiging walang takot natin sa araw ng pag​hu​hukom sapagkat katulad na rin tayo niya sa mundong ito. 

18 Wala ang takot sa pag-ibig; itina​taboy ng ganap na pag-ibig ang takot pagkat saklaw ng parusa ang takot. Hindi ganap ang pag-ibig na may takot pa.

19 Kaya magmahal tayo, sapagkat nag​ma​hal siyang una sa atin.

20 Kung may magsabi: “Mahal ko ang Diyos” at namumuhi naman siya sa kapatid, sinungaling talaga siya. Hindi niya mahal ang kapatid na kanyang nakikita at paano niya mamahalin ang Diyos na di niya nakikita? 21 At ito ang utos na tinanggap natin sa kanya: Mag​mahal nawa sa kapatid ang nagmamahal sa Diyos.

Sa Diyos galing ang pananampalataya

5  • 1 Isinilang talaga ng Diyos ang lahat ng naniniwala na si Jesus ang Mesiyas; at kung may nagmamahal sa nag​silang, nagmamahal din siya sa nagmula dito. 2 Paano natin malalaman na mahal natin ang mga anak ng Diyos? Kung mahal natin ang Diyos at tinutupad natin ang mga utos niya.

3 Pagkat narito ang pagmamahal sa Diyos, sa pagtupad sa kanyang mga utos. Hindi naman mabigat ang mga utos niya

4 sapagkat nadadaig ang mundo ng nagmula sa Diyos. Ang ating pagsampa​lataya ang dumaig sa mundo – 5 sino pala ang dumaig sa mundo maliban sa naniwala na si Jesus ang Anak ng Diyos?

6 Dumating siya – si Jesucristo, na tinatakan ng tubig at ng dugo.

Hindi ng tubig lamang, kundi ng dugo rin.

At nagpapatotoo rin ang Espiritu sapagkat ang Espiritu ay ang katoto​hanan.

7 Sa gayon tatlo na ang nagpapatotoo: 8 ang Espiritu, ang tubig at ang dugo, at nagkakaisa ang tatlong ito.

9 Tinatanggap natin ang patotoo ng mga tao, ngunit higit na mabuti ang patotoo ng Diyos. Nagpatotoo siya talaga, pinatotohanan niya ang kanyang Anak. 10 Kung may sumasampalataya sa Anak ng Diyos, nasa kanya ang pagpapatotoo. Ang hindi naman naniniwala sa Diyos ay ginagawa siyang sinungaling: hindi nga siya naniniwala sa pagpapatotoo nang magpatotoo ang Diyos tungkol sa Anak niya.

11 At ito ang pinatotohanan ng Diyos: binigyan niya tayo ng buhay na walang hanggan at nasa Anak niya ang buhay na iyon.

12 Taglay ang buhay ng may taglay sa Anak at di niya taglay ang buhay kung wala sa kanya ang Anak.

Mag-ingat sa mga huwad na diyos

• 13 Kaya sinulatan ko kayo nito upang malaman ninyong mayroon ka​yong buhay, kayong sumasampalataya sa Panga​lan ng Anak ng Diyos 14 At ito rin ang ating matatag na pana​nalig sa kanya: Kung hihingin natin ayon sa kanyang kalo​oban, pakikinggan niya tayo. 15 Kaya pagkaalam natin na paki​kinggan niya ang lahat ng ating hini​hingi, alam na nating matatamo ang ating mga hinihingi.

16 Kung may makakitang magkasala ang kapatid – ang isang kasalanang hindi pa-kamatayan, dumalangin siya at mag​bibigay-buhay sa tao ang Diyos. Sinabi kong hindi pa-kamatayan ang kasalanan sapagkat mayroon ding pagkaka​salang pa-kamatayan at hindi ko hinihingi na ipanalangin ito. 17 Paglabag talaga ang kahit anumang sala, ngunit hindi pa pa-kamatayan ang kasala​nang ito.

18 Alam natin na di nagkakasala ang isinilang ng Diyos iniingatan nga siya ng nagmula sa Diyos at hindi siya masasagi ng Masama.

19 Alam nating nasa Diyos tayo at napasailalim ng Masama ang buong sanlibutan.

20 Alam natin na dumating ang Anak ng Diyos at binigyan tayo ng kakayahang maki​lala ang Tunay. Nasa Tunay tayo, nasa kanyang Anak na si Jesucristo.

21 Ito ang tunay na Diyos at ang buhay na walang-hanggan. Mga anak, mag-ingat sa mga huwad na diyos.

2 Juan text

1 Bati ng Matanda sa Hinirang na Ginang at sa kanyang mga anak na mahal ko nang tapat at mahal din ng mga naka​kakilala sa katotohanan – 2 alang-alang sa katotohanang nana​natili sa atin at mana​natili pa magpa​kailanman.

3 Sumaatin nawa ang kaganda​hang-loob at kapayapaang mula sa Diyos Ama at sa Panginoong Jesus na Anak ng Ama, sa katotohanan at pag-ibig.

4 Lubos kong ikinagalak na matag​puan ang iyong mga anak na namu​muhay sa katotohanan, ayon sa utos na tinanggap natin sa Ama. 5 Kaya ako’y may hihingin sa iyo, Ginang, – hindi ang isang bagong utos kundi ang taglay natin mula noong una pa: mahalin natin ang isa’t isa. 

6 Nasaan ang pag-ibig? Sa pamu​muhay ayon sa mga utos niya. Ito ang utos; natu​tuhan ninyo ito nang una pa at dapat ninyong isabuhay ito.

7 Sapagkat marami ang manlilinlang na nagkalat sa mundo na hindi kumi​kilala na Mesiyas si Jesus sa pagkaka​tawang-tao niya. Ganito rin ang manlilinlang na antikristo. 8 Mag-ingat kayo at baka mawala ang inyong pinag​paguran. Sa halip, tanggapin sana ninyo ang buong suweldo. 9 Hindi na taglay ang Diyos ng nagsasapa​nganib at hindi nananatili sa aral ni Kristo. Ang nananatili naman sa aral, ito ang may taglay sa Ama at sa Anak. 10 Kung may lalapit sa inyo na hindi dala ang aral na iyon, huwag ninyo siyang patuluyin o batiin. 11 Pag​kat sa pagbati lamang ninyo sa kanya, nakikibahagi na kayo sa kanyang masamang gawa.

12 Marami man akong dapat isulat sa inyo, hindi ko pa gustong ilagay sa papel at tinta. Umaasa akong puntahan kayo at kausapin nang harap-harapan para maging ganap ang ating galak.

13 Binabati ka ng mga anak ng iyong Hirang na kapatid na babae.

3 Juan text

1 Bati ng Matanda sa kanyang mina​mahal na Gayo – na mahal ko nang tapat.

2 Minamahal, maging mapalad sana ang lahat sa iyo at maging ma​lusog pati ang katawan mo na gaya ng iyong kalu​luwa. 3 Nagalak ako nang lubos pagdating ng mga kapatid na nagsabi at nagpatotoo na namumu​hay ka sa katotohanan. 4 Wala akong higit na ikinagagalak kaysa mari​nig ko na ang aking mga anak ay namu​muhay sa katotohanan.  

5 Minamahal, mabuti ang ginagawa mo para sa mga kapatid, lalo na sa mga taga ibang lugar. 6 Pinatotohanan nila sa harap ng pamayanan ang iyong pag-ibig. Mabuti rin kung matu​tulungan mo silang ipagpatuloy ang kanilang paglalakbay sa paraang karapat-dapat sa Diyos. 7 Alang-alang sa Pangalan niya sila naglakbay nang walang tinanggap sa di-Kristiyano. 8 Dapat natin talagang tulungan ang ganyang mga tao at sa gayon tulungan ang mismong katotohanan.

9 May isinulat ako sa Iglesya ngunit hindi kami kinikilala ni Diotrepes na mahi​lig mamuno. 10 Kaya kung pu​punta ako, ipapaalaala ko sa kanya ang masasa​mang gawa niya at ang paglibak niya sa amin sa masasamang salita. At hindi lamang ito. Hindi siya tumatanggap sa mga kapatid at tumu​tutol din sa mga nagnanais tu​manggap at pinalalayas sila sa Igles​ya.

11 Minamahal, huwag tularan ang masama kundi ang mabuti. Sumasa-Diyos ang gumagawa ng mabuti ngu​nit hindi naman nakikita ang Diyos ng gu​magawa ng masama. 12 Pinupuri si Deme​trio ng lahat, pati ng katoto​hanan. Pinu​puri rin namin siya at alam mo na tunay ang aming patotoo. 13 Marami man akong isusulat sa iyo, hindi ko pa gustong ilagay sa papel at tinta. 14 Umaasa akong pun​tahan kita agad at kausapin nang harap-harapan.

Sumasaiyo ang kapayapaan. Binabati ka ng mga kaibigan. Paratingin mo ang aking pagbati sa bawat isa sa mga kai​bigan.

